AWDURDOD Y PARC CENEDLAETHOL
 
24 Ebrill 2013
 
Yn bresennol: 
Y Cynghorydd JA Brinsden (Cadeirydd)
Mr A Archer, Mr D Ellis, y Cynghorydd P Harries, Mrs G Hayward, y Cynghorwyr M James, Mrs L Jenkins, B Kilmister, RM Lewis, PJ Morgan, a DWM Rees, Mr EA Sangster, Mrs M Thomas a'r Cynghorydd AW Wilcox.
 
(Swyddfeydd APC, Parc Llanion, Doc Penfro: 10:00am -12:35pm)
 
1.        Ymddiheuriadau
              Derbyniwyd ymddiheuriadau am absenoldeb oddi wrth Ms C Gwyther, a'r Cynghorwyr Mrs A Lee, R Owens ac M Williams.
 
2.
Datgelu Buddiant
              Ni ddatgelwyd unrhyw fuddiant.
 
3. 
Cyhoeddiadau'r Cadeirydd
              Dywedodd y Cadeirydd ei fod wedi mynychu’r apêl yn erbyn penderfyniad yr Awdurdod i wrthod caniatâd cynllunio ar gyfer annedd effaith isel yn Fferm Binchurn.  Dywedodd wrth yr Aelodau bod yr apêl, a oedd ddiwrnod o hyd, yn llawn gwybodaeth ac yn rhoi digon o gyfle i'r ymgeisydd, yr Awdurdod a'r cefnogwyr i ddweud eu dweud. Roedd yn broses agored a thryloyw iawn, a oedd yn rhoi adlewyrchiad cadarnhaol o'r broses gynllunio. Fel y soniwyd eisoes wrth yr Aelodau, roedd yr Awdurdod yn falch o ennill yr apêl. Llongyfarchodd y Pennaeth Rheoli Datblygu ar y modd yr oedd wedi cyflwyno tystiolaeth ar ran yr Awdurdod.
 
              Roedd hefyd wedi mynychu Gorymdaith y Ddraig a dathliadau Dydd Gŵyl Dewi yn Oriel y Parc, a oedd yn ddigwyddiad llwyddiannus iawn gyda dros 200 o blant yn gwisgo i fyny fel dreigiau.
 
              Mynychodd a rhoddodd gyflwyniad byr mewn Cyfarfod Staff diweddar a fynychwyd gan dros 100 o staff. Rhoddodd hyn gyfle i ddiolch i staff am eu gwaith.
 
              Yr oeddd hefyd wedi mynychu'r digwyddiad Gwobrau Twristiaeth Sir Benfro, lle'r oedd yr Awdurdod yn noddi'r categori Mynediad Gorau ar gyfer Ymwelwyr Anabl. Enillwyd y wobr gan Clynfyw.  Daeth yr Awdurdod yn drydydd yn y categori Ymgyrch Farchnata Orau.
 
              Yr wythnos flaenorol roedd wedi croesawu John Griffiths, AC, y Gweinidog dros Ddiwylliant a Chwaraeon, i Gastell Caeriw lle bu'n ail-agor y Castell ar ôl y gwaith adnewyddu yn ddiweddar.  Roedd yn ddigwyddiad llwyddiannus ac yn gyfle da i drafod materion gyda'r Gweinidog.
 
Ynghyd ag Aelodau eraill roedd wedi mynychu cyfarfod gyda Panel Taliadau Annibynnol Cymru, i drafod gwaith yr Awdurdod a'i Aelodau.Byddai'r Panel yn cyhoeddi ei argymhellion ar gyflogau Aelodau yn ddiweddarach yn y flwyddyn.
 
Ynghyd ag Aelodau eraill roedd wedi mynychu gwasanaeth yn Eglwys Gadeiriol Tyddewi a drefnwyd gan Gyfeillion y Parc Cenedlaethol i ddathlu diwedd dathliadau pen-blwydd yr Awdurdod yn 60 oed.
 
NODWYD.
 
4.
Cofnodion
Cyflwynwyd cofnodion y cyfarfod a gynhaliwyd ar 6 Chwefror 2013 i'w cadarnhau a'u llofnodi.
 
PENDERFYNWYD bod cofnodion y cyfarfod a gynhaliwyd ar 6 Chwefror 2013 yn cael eu cadarnhau a'u llofnodi.
 
5.
Materion yn codi
(a)
Cofnod 12 - Cynllun Integredig Sengl Drafft 2013-2018
Gan gyfeirio at y Cofnod uchod, dywedodd y Prif Weithredwr wrth yr Aelodau fod llythyr wedi ei ysgrifennu at y Gweinidog dros Gyfiawnder Cymdeithasol a Llywodraeth Leol yn mynegi'r farn y dylai Awdurdodau Parciau Cenedlaethol (APCau) gael eu cynrychioli ar eu Byrddau Gwasanaethau Lleol perthnasol. Roedd y llythyr wedi cael ei ysgrifennu oddi wrth yr Awdurdod hwn yn unig gan fod Eryri eisoes yn cael ei gynrychioli ar ei Fwrdd Gwasanaethau Lleol ef, ac nid oedd Bannau Brycheiniog mwyach yn dymuno cymryd rhan. Addawodd y Prif Weithredwr i roi gwybod i'r Aelodau am unrhyw ymateb a gafwyd.
 
              NODWYD.
 
(b) 
Cofnod 16 - Rheoli Meysydd Parcio Saundersfoot a Solfach
Dywedwyd bod Cyngor Cymuned Solfach wedi dechrau rheoli Maes Parcio Solfach ar 29 Mawrth, 2013.Nid oedd unrhyw adborth wedi dod i law hyd yn hyn.
 
              NODWYD.
 
(c) 
Cofnod 18 - Diweddariad - Rheoli Meysydd Parcio APCAP
Dywedodd y Prif Weithredwr bod y Gorchymyn Parcio Oddi ar y Stryd wedi ei gymeradwyo gan Cabinet Cyngor Sir Penfro (CSP), yn amodol ar ymgynghori.  Roedd yn croesawu'r cynnydd sy'n cael ei wneud.
 
NODWYD.   
(d)
Cofnod 23 - Trwydded Caffi Oriel y Parc
Adroddwyd bod Trwydded Caffi Oriel y Parc wedi cael ei adnewyddu a bod popeth yn gweithio'n dda.
 
             NODWYD.
 
(e)
Cofnod 24 - Prosiect Windrush
Gan gyfeirio at y Cofnod uchod, atgoffwyd yr Aelodau eu bod wedi penderfynu i ddirprwyo’r Prif Weithredwr i gymeradwyo ymwneud yr Awdurdod â’r cynllun hwn, yn amodol ar dderbyn Cynllun Busnes boddhaol gan Dwristiaeth Sir Benfro. Roedd y Cynllun wedi dod i law, er bod swyddogion wedi darganfod ers hynny bod Google wedi cyhoeddi ei fod yn bwriadu ymgymryd â phrosiect 'Google Maps' ar y cyfan o Lwybr Arfordir Cymru.
 
O dan yr amgylchiadau, teimlai'r swyddogion y byddai'n well parhau i drafod gyda Thwristiaeth Sir Benfro ar brosiect a allai adeiladu ar y gwaith sydd i'w wneud gan Google.
 
PENDERFYNWYD bod y camau gweithredu a amlinellwyd gan y Prif Weithredwr yn y cyfarfod yn cael eu cytuno a'i fod yn cael awdurdod i barhau i drafod gyda Thwristiaeth Sir Benfro ar y posibilrwydd o brosiect diwygiedig.
 
6.
Y Pwyllgor Rheoli Datblygu - Adroddiadau am Gyfarfodydd
PENDERFYNWYD derbyn adroddiadau am gyfarfodydd y Pwyllgor Rheoli Datblygu a gynhaliwyd ar 9 Ionawr 2013, 23 Ionawr 2013, 20 Chwefror 2013 a 4 Mawrth 2013.
 
7.
Pwyllgor Safonau - Adroddiad am Gyfarfod
PENDERFYNWYD bod yr adroddiad am gyfarfod y Pwyllgor Safonau a gynhaliwyd ar 18 Rhagfyr 2012 yn cael ei fabwysiadu.
 
8. 
Pwyllgor Craffu - Adroddiadau am Gyfarfodydd
PENDERFYNWYD bod yr adroddiadau am gyfarfodydd y Pwyllgor Archwilio a gynhaliwyd ar 23 Ionawr 2013 a 6 Mawrth 2013 yn cael eu mabwysiadu.
              
9. 
Pwyllgor Adolygu Cadwraeth a Chynllunio - Adroddiad am Gyfarfod
PENDERFYNWYD bod yr adroddiad am y cyfarfod o'r Pwyllgor Cynllunio ac Adolygu Cadwraeth a gynhaliwyd ar 6 Chwefror 2013 yn cael ei fabwysiadu.
 
10.
Pwyllgor Adolygu Gwasanaethau Archwilio a Chorfforaethol - Adroddiad am Gyfarfod
PENDERFYNWYD bod yr adroddiad am gyfarfod y Pwyllgor Adolygu Gwasanaethau Archwilio a Chorfforaethol a gynhaliwyd ar 27 Chwefror 2013 yn cael ei fabwysiadu.
11. 
Gweithgor Strategaeth Datblygu Aelodau - Adroddiad am Gyfarfod 
PENDERFYNWYD bod yr adroddiad am gyfarfod y Gweithgor Strategaeth Datblygu Aelodau a gynhaliwyd ar 27 Chwefror 2013 yn cael ei fabwysiadu.
 
12. 
Pwyllgor Adolygu Hamdden a Thwristiaeth - Adroddiad am Gyfarfod 
PENDERFYNWYD bod yr adroddiad am gyfarfod y Pwyllgor Adolygu Hamdden a Thwristiaeth a gynhaliwyd ar 13 Mawrth 2013 yn cael ei fabwysiadu.
 
13. 
Fforwm Gweithwyr - Newid Cynrychiolydd
PENDERFYNWYD cadarnhau y byddai'r Cynghorydd M James yn cymryd lle'r Cynghorydd RM Lewis yng nghyfarfod y Fforwm Gweithwyr a gynhaliwyd ar 13 Mawrth, 2013.
 
14. 
Adroddiad Gwella Blynyddol 
Dywedodd y Prif Weithredwr wrth yr Aelodau ei bod yn ofynnol, o dan y Mesur Llywodraeth Leol, bod Swyddfa Archwilio Cymru (WAO) yn adrodd ar ba mor dda mae Cynghorau Cymru, yr Awdurdodau Tân ac Achub ac Awdurdodau'r Parciau Cenedlaethol wedi cynllunio ar gyfer gwella a darparu eu gwasanaethau bob blwyddyn. Cyflwynwyd ei ganfyddiadau yn ei Adroddiad Gwella Blynyddol i'r Awdurdod ac roedd yn cwmpasu'r cyfnod 2011/12.
 
Dywedwyd wrth yr Aelodau bod yr Adroddiad, ar y cyfan, yn adlewyrchu cynnydd cadarnhaol heb unrhyw argymhellion statudol neu faterion sy'n peri pryder yn cael eu codi.  Roedd Swyddfa Archwilio Cymru o'r farn bod yr Awdurdod yn parhau i wneud cynnydd o ran y ffordd yr oedd yn cynllunio ar gyfer gwella a datblygu ei drefniadau cefnogi.
 
Roedd yr Aelodau'n falch nad oedd unrhyw argymhellion statudol neu faterion sy'n peri pryder yn yr adroddiad. 
 
PENDERFYNWYD bod Adroddiad Gwella Blynyddol 2011/12 yn cael ei dderbyn.
 
15. 
Canllawiau Cynllunio Atodol Drafft Cyngor Sir Penfro
Dywedodd y Swyddog Polisi wrth yr Aelodau, yn dilyn mabwysiadu’r Cynllun Datblygu Lleol ar 28 Chwefror 2013, bod Cyngor Sir Penfro wedi cyhoeddi pedair dogfen Canllawiau Cynllunio Atodol (CCA) ar gyfer ymgynghoriad cyhoeddus, gan gynnwys Safonau Parcio, Safleoedd Datblygu, Rhwymedigaethau Cynllunio a Thai Fforddiadwy.
 
O ran y Safonau Parcio, roedd cynnwys y ddogfen wedi cael ei baratoi ar y cyd gyda Swyddogion Awdurdod y Parc Cenedlaethol ac roedd ei ddull o weithredu fel yr hyn a geir yn y CCA Awdurdod y Parc Cenedlaethol ar Safonau Parcio a fabwysiadwyd ym mis Mehefin 2011.  Nid oedd sylw wedi ei wneud ar ran yr Aelodau ar y canllawiau hyn.
Mewn perthynas â Safleoedd Datblygu, roedd y ddogfen yn nodi manylion ychwanegol ynghylch safleoedd a neilltuwyd ar gyfer datblygiad o fewn ardal gynllunio'r Cyngor Sir, a roedd yn ymwneud â seilwaith a chyfyngiadau posibl. Mae astudiaeth debyg wedi’i chwblhau’n ddiweddar ar gyfer Awdurdod y Parc Cenedlaethol ac wedi cael ei darparu fel tystiolaeth i Bwyllgor Craffu yr Awdurdod hwn ar dai fforddiadwy. Nid oedd sylw wedi ei wneud ar ran yr Aelodau ar yr ymgynghoriad hwn.
O ran Rhwymedigaethau Cynllunio, roedd y ddogfen yn seiliedig ar y canllawiau blaenorol a baratowyd ar y cyd gan y ddau awdurdod ar gyfer Cynllun Datblygu Unedol Sir Benfro, a gafodd ei ddiweddaru wedi hynny a'i fabwysiadu fel canllawiau i Gynllun Datblygu Lleol yr Awdurdod hwn ym mis Mehefin 2011.  Nid oedd sylw wedi ei wneud ar ran yr Aelodau ar yr ymgynghoriad hwn. 
Mewn perthynas â'r CCA Tai Fforddiadwy, adroddwyd bod cyfarwyddyd y Cyngor yn defnyddio'r un dull templed ag un Awdurdod y Parc Cenedlaethol. Nid oedd sylw wedi ei wneud ar ran yr Aelodau ar yr ymgynghoriad hwn.
Dywedwyd wrth yr Aelodau mai’r dyddiad cau ar gyfer ymateb i bob un o'r canllawiau uchod oedd 27 Mawrth, 2013. Gan nad oedd y CCA yn codi unrhyw faterion o bryder i’r Awdurdod, nid oedd unrhyw sylwadau wedi eu cyflwyno.
PENDERFYNWYD bod Adroddiad Pennaeth Cyfeiriad y Parc yn cael ei nodi fel ymateb yr Awdurdod mewn perthynas â Dogfennau Canllawiau Cynllunio Atodol Drafft Cyngor Sir Penfro ar Safonau Parcio, Safleoedd Datblygu, Rhwymedigaethau Cynllunio a Thai Fforddiadwy.
 
16.
Strategaeth Datblygu Economaidd De-orllewin Cymru
Dywedodd y Cyfarwyddwr Cyflawni a Darganfod wrth yr Aelodau fod y pedwar Awdurdod Lleol yn Ne-orllewin Cymru, y Bartneriaeth Ddysgu Ranbarthol (RLP),  Partneriaeth Twristiaeth Ranbarthol De-orllewin Cymru (SWWRTP) a Fforwm Economaidd De-orllewin Cymru (SWWEF), ym mis Awst 2012, wedi penodi SQW Ltd (SQW) i gynorthwyo gyda datblygu Strategaeth Datblygu Economaidd hir-dymor newydd a Chynllun Gweithredu ar gyfer y rhanbarth.
Roedd y gwaith wedi cael ei ddatblygu fel ymateb uniongyrchol i argymhellion Grŵp Gorchwyl a Gorffen ar Ddinas-Ranbarthau Llywodraeth Cymru a gyhoeddwyd ym mis Gorffennaf 2012 a oedd yn argymell datblygu Dinas-Ranbarth Bae Abertawe. Roedd y broses ddilynol o ddatblygu’r strategaeth a'r cynllun gweithredu, a wnaed gan SQW, wedi ei strwythuro o amgylch pedwar cam o weithgareddau craidd.
Roedd cam cyntaf y broses yn golygu bod tîm SQW yn gwneud dadansoddiad cynhwysfawr o'r sylfaen dystiolaeth economaidd-gymdeithasol ac yn datblygu asesiad SWOT cadarn o economi’r rhanbarth.
Roedd ail gam y broses yn ymwneud â throsi’r materion sy'n dod i'r amlwg o'r gwaith adolygu tystiolaeth yn Fframwaith Strategol tymor hir ar gyfer yr economi ranbarthol.  
Y trydydd cam yn y broses oedd llunio’r cynllun gweithredu.  Roedd yn  canolbwyntio'n benodol ar fapio’r gweithgareddau presennol ac arfaethedig ar draws rhanbarth y De-orllewin, ar ffurf cynllun gweithredu drafft.  Canolbwyntiwyd ar y mentrau hynny a fyddai'n gwneud y cyfraniad mwyaf sylweddol tuag at y strategaeth datblygu economaidd arfaethedig.  
Roedd pedwerydd cam y broses gyffredinol yn ymwneud â chwblhau'r Fframwaith Strategol.  Soniwyd fod y gwaith bron â’i orffen a bod proses ymgynghori ar y gweill i ystyried y strategaeth arfaethedig ac i annog sylwadau a 'pherchenogaeth' gan ystod eang o asiantaethau, gan gynnwys yr Awdurdod. 
Roedd y Cyfarwyddwr o'r farn bod y gwaith o ddatblygu Strategaeth Datblygu Economaidd Ranbarthol a Chynllun Gweithredu ar gyfer De-orllewin Cymru yn gyfle i ail-bwysleisio'r cyfraniad y mae’r tirweddau gwarchodedig (Parc Cenedlaethol Arfordir Penfro, Parc Cenedlaethol Bannau Brycheiniog ac Ardal o Harddwch Naturiol Eithriadol Gŵyr) yn ei wneud i adfywiad rhanbarth De-orllewin Cymru. Dywedodd fod Parciau Cenedlaethol Cymru eisoes wedi comisiynu astudiaeth i archwilio a gwerthuso cyfraniad 'amgylcheddau’r' Parc Cenedlaethol i'r economi leol, ac roedd Llywodraeth Cymru yn y broses o ddiweddaru'r ddogfen drosfwaol sy'n arwain y blaenoriaethau ar gyfer Awdurdodau'r Parciau Cenedlaethol ar lefel genedlaethol.  Gan ystyried hyn oll, a chan gofio bod Cymru a rhanbarth De-orllewin Cymru yn wynebu heriau economaidd-gymdeithasol heb eu tebyg, roedd o'r farn ei bod yn hanfodol bod pob corff cyhoeddus yn dod at ei gilydd i sicrhau datblygu economaidd allweddol a chanlyniadau bywyd o ansawdd i gymunedau lleol.
Cynigiwyd felly bod Aelodau'r Awdurdod yn cynnal adolygiad o weithgareddau'r Awdurdod a fyddai, yn unol â'i ddibenion statudol sylfaenol, yn dod â chanlyniadau economaidd-gymdeithasol cadarnhaol ar gyfer cymunedau’r Parc Cenedlaethol. Argymhellwyd hefyd bod adolygiad craffu ar y cyd yn cael ei wneud gydag Awdurdod Parc Cenedlaethol Bannau Brycheiniog o ddull yr Awdurdod o gwrdd â'i ddyletswydd economaidd-gymdeithasol fel y’i diffinnir o dan Adran 62 o Ddeddf yr Amgylchedd 1995.
Gofynnodd yr aelodau sut y byddai hyn yn cyd-fynd â'r rhaglen graffu y cytunwyd arni eisoes gan yr Awdurdod.  Fodd bynnag, roeddynt yn derbyn bod y mater yn un o bwys mawr ac felly penderfynwyd y byddai'n cael ei drafod yn y Pwyllgor Craffu nesaf, ac y cysylltir ag Awdurdod Parc Cenedlaethol Eryri i weld a fyddai ganddynt ddiddordeb mewn cymryd rhan.
PENDERFYNWYD bod adolygiad craffu ar y cyd yn cael ei gynnal â'r ddau Awdurdod Parc Cenedlaethol arall yng Nghymru os yn bosibl.  Byddai’r adolygiad yn ymwneud â dull yr Awdurdodau o gyflawni eu dyletswydd economaidd-gymdeithasol fel y’i diffinnir o dan Adran 62 o Ddeddf yr Amgylchedd 1995.
 
17. 
Ymgynghoriad Bil Teithio Llesol (Cymru)
Atgoffwyd yr Aelodau gan y Rheolwr Mynediad a Hawliau Tramwy eu bod, yn flaenorol, wedi ystyried ymateb i'r ymgynghoriad ynghylch y Papur Gwyn Teithio Llesol ym mis Awst 2012.  Cyhoeddwyd Bil Teithio Llesol (Cymru) ym mis Chwefror 2013 ac, yn amodol ar hynt y Bil, roedd yn debygol o ddod yn gyfraith yn ddiweddarach yn y flwyddyn. Roedd Pwyllgor Menter a Busnes Cynulliad Cenedlaethol Cymru wedi galw am dystiolaeth ar egwyddorion cyffredinol y Bil ac roedd wedi gwahodd ymatebion i'r ymgynghoriad erbyn 5 Ebrill 2013. Roedd yr Awdurdod hwn wedi cyd-drefnu ymateb Parciau Cenedlaethol Cymru i'r ymgynghoriad, ac roedd y manylion ynghlwm wrth yr adroddiad a oedd gerbron yr Aelodau y diwrnod hwnnw. 
Dywedodd fod y rhan fwyaf o brif ddarpariaethau’r Papur Gwyn i'w cael yn y Bil, a oedd yn parhau i ganolbwyntio ar ddatblygu beicio a cherdded fel modd o deithio yn hytrach nag ar gyfer hamdden ac adloniant.
Dywedodd hefyd wrth yr Aelodau fod eglurhad wedi'i dod i law gan Lywodraeth Cymru nad oedd Awdurdodau Parciau Cenedlaethol yn cael eu diffinio fel Awdurdodau Lleol at ddibenion y Bil, ac felly na fyddai unrhyw angen i'r Awdurdod fabwysiadu'r dyletswyddau newydd. Fodd bynnag, mae disgwyl y byddai Awdurdodau'r Parciau Cenedlaethol yn gweithio'n agos gyda'u Hawdurdodau Lleol hwy ac Awdurdodau Lleol cyfagos wrth weithredu'r dyletswyddau newydd. Felly roedd y Bil yn gyfle i’r Awdurdod weithio'n agos gyda Chyngor Sir Penfro o ran ei weithredu.

Mynegodd yr Aelodau eu dymuniad i sicrhau fod y llwybrau beicio yn cael eu dylunio fel nad oeddent yn amharu ar dirwedd naturiol y Parc Cenedlaethol.  Holwyd hefyd sut y byddai hyn yn effeithio ar dirfeddianwyr ac unigolion pan fo’r llwybrau hyn yn croesi eu tir, ond sicrhawyd yr Aelodau gan y Rheolwr Mynediad a Hawliau Tramwy y byddai’n rhaid i'r llwybrau a nodir fod ar briffyrdd a hawliau tramwy cyhoeddus sydd eisoes yn bod.
PENDERFYNWYD bod yr adroddiad mewn perthynas â'r Mesur Teithio Llesol ac ymateb Parciau Cenedlaethol Cymru i'r ymgynghoriad gan Gynulliad Cenedlaethol Cymru yn cael ei nodi.
 
18. 
Ymchwiliad i'r Cais Posibl am Statws Geoparc
Dywedodd y Rheolwr Busnes a Pherfformiad wrth Aelodau bod yr Awdurdod, yn 2012, wedi rhoi ei ganiatâd i gomisiynu ymchwiliad i fanteision economaidd ac amgylcheddol posibl statws Geoparc ar gyfer rhan o Barc Cenedlaethol Arfordir Sir Benfro neu ar gyfer y Parc cyfan. Cafodd ymgynghorwyr Ove Arup o Gaerdydd eu penodi i adolygu'r manteision a'r problemau a nodwyd gan Geoparciau yn y DU ac yn Ewrop.
Hysbyswyd yr Aelodau, er mwyn cael statws Geoparc, y dylai'r ardal gynnwys nodweddion daearegol pwysig, a hefyd rhaid iddi hybu daeareg drwy addysg, dehongli, digwyddiadau a hefyd trwy benodi daearegwr cymwys.
Rhoddodd grynodeb o ganfyddiadau’r adroddiad trwy ddweud y byddai ansawdd y nodweddion daearegol yn Sir Benfro yn cyfiawnhau statws Geoparc. Fodd bynnag, er bod sôn bod statws Geoparc yn cael effaith gadarnhaol ar yr economi leol nid oedd hyn wedi ei brofi yn yr ychydig astudiaethau a oedd wedi eu cynnal.   Roedd statws Geoparc yn debygol o ddenu dim ond nifer cyfyngedig o ymwelwyr ychwanegol i'r ardal yn y tymor byr - er bod potensial ar gyfer ymweliadau addysgol ychwanegol.  Teimlwyd fod 'brand' y Parc Cenedlaethol yn cael ei gydnabod yn fwy eang na Geoparc. Roedd cost hefyd i sefydlu, hyrwyddo a chynnal statws Geoparc a oedd yn dibynnu ar gyfraniadau partneriaid a chyfranogiad gwirfoddolwyr.  
Dywedodd wrth yr Aelodau ei bod yn debygol y byddai Geoparciau yn cael eu cymeradwyo gan UNESCO, a gallai hynny gryfhau'r brand Geoparc yn y dyfodol.  Fodd bynnag, teimlwyd y pen draw nad oedd fawr o gyfiawnhad o fynd ar drywydd statws Geoparc ar hyn o bryd, ac y byddai’n well i’r Awdurdod, yn hytrach, ymchwilio i gynnwys daeareg y Parc yn fwy amlwg yn yr addysg, y deunyddiau dehongli a’r digwyddiadau a drefnir gan yr Awdurdod. 
PENDERFYNWYD na ddylai'r Awdurdod wneud cais am statws Geoparc ar hyn o bryd ond ei fod yn monitro effaith cymeradwyaeth UNESCO ar statws Geoparc yn y dyfodol.
 
19.  
Adroddiad Archwilio Mewnol ar gyfer 2012/13
Adroddwyd bod archwiliad yn cael ei wneud o'r holl wasanaethau fel rhan o Raglen Lywodraethu Corfforaethol yr Awdurdod.  Roedd hyn yn cael ei wneud ar raglen dreigl bum mlynedd gan wasanaeth Archwiliad Mewnol Cyngor Sir Penfro. Roedd archwiliad 2012/13 yn canolbwyntio ar Adran Gyflenwi’r Awdurdod, Oriel y Parc, Rheoli Meysydd Parcio, Incwm Cynllunio, y Gyflogres, Cardiau Prynu ac adolygiad o’r Cynllun Gweithredu y cytunwyd arno y flwyddyn flaenorol.
Nid oes diffygion arwyddocaol wedi'u nodi yn y rhaglen ddiweddaraf, er bod nifer o fân welliannau wedi cael eu hawgrymu.  Roedd crynodeb o'r canfyddiadau a'r cynllun gweithredu ynghlwm wrth yr adroddiad.
Llongyfarchwyd yr Awdurdod gan yr Aelodau am adroddiad cadarnhaol iawn.  
 
PENDERFYNWYD derbyn yr adroddiad.
 
20. 
Cynllun Gwella 2013/14 - Rhan 1
Dywedodd y Rheolwr Busnes a Pherfformiad ei bod yn ofynnol, o dan y Mesur Llywodraeth Leol, i'r Awdurdod gyhoeddi ei Gynllun Gwella cyn gynted ag sy'n ymarferol ar gyfer y flwyddyn ariannol newydd.
 
Mae'r Cynllun Gwella yn seiliedig ar y Strategaeth Gorfforaethol a oedd wedi ei chymeradwyo yng nghyfarfod yr Awdurdod ym mis Chwefror, ac roedd y Cynllun yn tynnu sylw at Amcan Gwella ar gyfer pob un o'r pedwar canlyniad corfforaethol yn y Strategaeth. 
Cwestiynodd yr Aelodau’r Amcan Gwella mewn perthynas â Chanlyniad 3. Y farn oedd y dylai Amcan Gwella ar gyfer y Canlyniad hwn ddelio gyda swyddi, yr economi ac ati.  Roeddent yn teimlo nad oedd yr Amcan yn berthnasol i'r Canlyniad a hefyd bod y mesurau a awgrymir yn Nghanlyniad 2 a Chanlyniad 3 yn debyg.

Dywedodd y Rheolwr Busnes a Pherfformiad bod data sy'n ymwneud â swyddi ac economi ar sail y Parc Cenedlaethol yn unig yn anodd eu gwahanu oddi wrth ddata Sir neu ddata ar gyfer Cymru gyfan. Awgrymodd yr Aelodau, er mwyn goresgyn y broblem hon, y dylai'r Amcan gael ei ddiwygio i ddarllen y bydd yr Awdurdod yn ymdrechu i gasglu'r wybodaeth angenrheidiol yn lle hynny.  Byddai hyn yn dangos ymrwymiad i ddod o hyd i ffordd o asesu sut y mae'r Awdurdod yn cyfrannu i’r economi leol.  Awgrymwyd bod yr amcan yn cael ei ddiwygio i ddangos sut mae gwasanaethau'r Awdurdod yn hwyluso a / neu’n cefnogi'r economi leol.
Gofynnodd yr Aelodau hefyd am ychwanegu cam gweithredu i warchod adeiladau hanesyddol at y camau hynny a gymerwyd i gyflawni Canlyniad 1. 
PENDERFYNWYD mabwysiadu Rhan 1 y Cynllun Gwella Blynyddol ar yr amod:
 
(a) 
bod Amcan Gwella mewn perthynas â Chanlyniad 3 yn cael ei ddiwygio i ddangos sut mae gwasanaethau'r Awdurdod yn hwyluso a / neu’n cefnogi'r economi leol, a
(b) 
bod camau ychwanegol yn cael eu cynnwys yng Nghanlyniad 1 ar warchod adeiladau hanesyddol.
 
21. 
Y Gofrestr Risg
Dywedodd y Rheolwr Busnes a Pherfformiad bod rheoli risg yn rhan bwysig o reolaeth gyffredinol yr Awdurdod a bod gan yr Aelodau gyfrifoldeb ar y cyd am sicrhau bod risgiau'n cael eu rheoli'n briodol. Roedd elfennau unigol o'r Gofrestr Risg yn cael eu hadolygu gan y Pwyllgor Adolygu perthnasol ac roedd y Gofrestr Risg yn cael ei chyflwyno i Awdurdod y Parc Cenedlaethol bob blwyddyn.
Roedd y Gofrestr yn rhestru pob risg, tebygolrwydd y risg a’i effaith, y camau yr oedd yr Awdurdod yn eu cymryd i liniaru'r risg ynghyd â'r swyddog sydd â chyfrifoldeb cyffredinol a'r Aelod a enwebwyd i fonitro'r risg. Dywedodd mai dim ond pump o'r risgiau oedd yn cael eu hystyried yn rhai uchel (coch), bod 19 yn risgiau canolig (oren) a bod y 30 a oedd yn weddill yn risgiau isel (gwyrdd).  
Gofynnodd yr Aelodau a oedd Cynllun Parhad Busnes yr Awdurdod yn cwmpasu pob un o'r prif risgiau a allai godi mewn perthynas â TG. Dywedodd y Rheolwr Busnes a Pherfformiad bod safle amgen i adfer y sefyllfa mewn trychineb wedi cael ei nodi. Golygai hynny y byddai'r Awdurdod ar waith eto mewn tua dwy awr mewn achos o fethiant TG sylweddol yn Llanion.  Roedd y Cynllun Parhad Busnes yn ymwneud fwy â'r gwasanaethau eraill a ddarperir gan yr Awdurdod ac roedd hyn yn cael ei adolygu ar hyn o bryd.
Gofynnodd yr Aelodau hefyd am y gwiriadau CRB ar y staff a rhoddwyd gwybod bod pob un ohonynt ar hyn o bryd wedi’u gwneud i’r lefel sy'n ofynnol. 
 
PENDERFYNWYD fod Cofrestr Risg yr Awdurdod yn cael ei chadarnhau.
 
22. 
Rheol Sefydlog 13 – Amrywio Contractau Mawr
Dywedodd y Rheolwr Cyllid y gofynnwyd i’r Tîm Cyflenwi yn 2012, fel rhan o'r diffiniad o rolau, gymryd trosolwg o gyflwr gyfleusterau wyneb caled megis meysydd parcio a llwybrau mynediad hawdd yn y Parc Cenedlaethol. Yn sgil yr arolwg gwelwyd bod angen gwneud nifer o bethau, ac roedd y rhai yr oedd y brys mwyaf amdanynt wedi’u gwneud. Roedd hefyd wedi tynnu sylw at waith ar y ffordd yn Skrinkle Haven lle bu cwynion gan y Cyngor Cymuned am gyflwr wyneb y ffordd. Roedd cost y gwaith atgyweirio tua £26,000. Fodd bynnag, o ganlyniad i gyfraniad Parcmon Castellmartin, mae'r Weinyddiaeth Amddiffyn (MOD) wedi cytuno i ariannu 50% o'r gwaith atgyweirio ar yr amod bod y gwaith yn cael ei orffen erbyn diwedd mis Mawrth 2013. Yn unol â hynny, penderfynwyd ganol mis Mawrth 2013 i fwrw ymlaen â'r gwaith atgyweirio.
Hysbysodd y Rheolwr Cyllid yr Aelodau bod dyfarnu pob contract dros £25,000 yn amodol ar Reoliadau Ariannol yr Awdurdod mewn perthynas â Chontractau Mawr. Fodd bynnag, roedd Rheol Sefydlog 13 o'r Rheoliadau Sefydlog yn ymwneud ag amrywiadau o'r broses gaffael arferol ac un o'r amodau ar gyfer defnyddio Rheol Sefydlog 13 oedd bod angen am y contract ‘gyda'r fath frys fel nad oes amser i wahodd tendrau oherwydd cyfyngiadau amser – ee bod cyllid allanol yn dod i ben'.
Soniwyd bod Rheol Sefydlog yr Awdurdod ar Gontractau Mawr hefyd yn datgan mai’r Prif Weithredwr (Swyddog y Parc Cenedlaethol) a'r Prif Swyddog Ariannol yn unig sydd â’r hawl i gymeradwyo defnyddio Rheol Sefydlog 13, gyda’r cyfiawnhad am y penderfyniad yn cael ei gofnodi a'i gadw ar ffeil y prosiect.   At hynny, rhaid rhoi gwybod yng nghyfarfod nesaf Awdurdod Parc Cenedlaethol am bob cymeradwyaeth a wneir o dan y Rheolau Sefydlog hyn er mwyn i’r Aelodau eu cymeradwyo.
PENDERFYNWYD cymeradwyo defnyddio Rheol Sefydlog Rhif 13 Contractau Mawr ar gyfer y contract i atgyweirio'r ffordd yn Skrinkle Haven.
 
23. 
Adolygiad o Bolisi Rheoli Asedau Portffolio Eiddo yr Awdurdod
Dywedodd y Swyddog Ystadau wrth yr Aelodau bod Polisi Rheoli Asedau cyfredol yr Awdurdod wedi cael ei fabwysiadu ym mis Chwefror 2003 a’i fod yn fframwaith strategol ar gyfer rheoli Portffolio Eiddo yr Awdurdod. Cafodd gwaith swyddogaeth Rheoli Ystâd yr Awdurdod ei archwilio ddiwethaf gan Wasanaeth Archwiliad Mewnol Cyngor Sir Penfro yn ystod blwyddyn ariannol 2010/11.  Bryd hynny ni wnaed unrhyw argymhelliad ar gyfer newid a dywedwyd bod fframwaith boddhaol o reolaethau yn eu lle. Roedd Portffolio Eiddo yr Awdurdod yn cael ei adolygu yn gyson drwy waith y Grŵp Eiddo a Phrosiectau a rhan o'r swyddogaeth honno oedd adolygu a diweddaru'r fframwaith strategaeth ei hun.  
Nid oedd y ddogfen ddiwygiedig a gyflwynwyd i'r Aelodau yn gwneud unrhyw newid sylweddol o ran amcanion cyffredinol y Portffolio Eiddo.  Yr oedd yn adlewyrchu'n gywir strwythur cyfoes y sefydliad a’r rolau a’r chyfrifoldebau a gafodd eu had-drefnu yn y blynyddoedd diwethaf. Yr oedd yn argymell hefyd y dylai'r Polisi gael ei adolygu bob pum mlynedd.
PENDERFYNWYD bod y Ddogfen Bolisi a oedd ynghlwm wrth yr adroddiad yn cael ei chymeradwyo fel y fframwaith strategaeth newydd ar gyfer Rheoli Asedau Portffolio Eiddo’r Awdurdod.
24. 
Arolwg Aelodau 2013: Canlyniadau
Atgoffwyd yr Aelodau gan y Rheolwr Gwasanaethau Gweinyddol a Democrataidd bod arolwg wedi ei gynnal i asesu a yw'r trefniadau presennol mewn perthynas â chyfarfodydd, ac o ran dosbarthu a chynnwys papurau cyfarfod yn foddhaol neu a oedd angen eu diwygio. O ganlyniad i'r ymatebion a ddaeth i law roedd calendr drafft o gyfarfodydd wedi ei lunio.
Yn gyffredinol, roedd canlyniadau'r arolwg wedi codi nifer o faterion mewn perthynas â chyfarfodydd yr oedd angen eu hystyried gan yr Aelodau gan gynnwys a ddylid cynnal y status quo o ran amseroedd cyfarfod a lleoliadau, a ddylid cynnal un cyfarfod Awdurdod y Parc Cenedlaethol y Flwyddyn mewn lleoliad arall; a ddylid cynnal cyfarfodydd Pwyllgorau eraill mewn lleoliadau amgen; ac a ddylid cynnal cyfarfodydd yr Awdurdod a'i Bwyllgorau gyda’r nos.
Trafododd yr aelodau y posibilrwydd o gynnal cyfarfodydd gyda'r nos, ond teimlwyd y byddai'r rhain yn anodd i'w trefnu o ganlyniad i ymrwymiadau eraill yr Aelodau. Cytunwyd y gellid llunio Ffurflen Adborth ar gyfer y cyhoedd a fynychodd gyfarfodydd y Pwyllgor Rheoli Datblygu er mwyn cael eu barn am y profiad.
 
PENDERFYNWYD:
(a) 
bod arolwg yn cael ei wneud o'r aelodau hynny o'r cyhoedd a oedd wedi mynychu cyfarfodydd y Pwyllgor Rheoli Datblygu i gael eu barn am y profiad;
(b) 
pan oedd cyfle, bod un cyfarfod o Awdurdod y Parc Cenedlaethol neu ei Bwyllgorau yn cael ei gynnal mewn lleoliad gwahanol bob blwyddyn, a
(c) 
bod ymarfer peilot yn cael ei gynnal gyda rhai Aelodau ar y defnydd o dabledi electronig fel modd o dderbyn papurau agenda.
 
25.
Calendr Cyfarfodydd 2013/2014
              
Dywedodd y Rheolwr Gwasanaethau Gweinyddol a Democrataidd, gan y byddai'r calendr cyfredol o gyfarfodydd yn dod i ben ym mis Mehefin 2013 yn dilyn y Cyfarfod Cyffredinol Blynyddol, roedd calendr newydd o gyfarfodydd wedi cael ei ddrafftio. Gan fod yr Aelodau wedi nodi yn yr Arolwg Aelodau bod y trefniadau cyfredol ar gyfer cyfarfodydd yn foddhaol roedd y calendr wedi cael ei ddrafftio ar hyd llinellau tebyg i'r flwyddyn flaenorol. Fodd bynnag, wrth ymgynghori gyda chydweithwyr ar y calendr drafft gwnaed sylwadau am nifer y dyddiadau yr oedd dau gyfarfod o bwys yn cael eu cynnal ar yr un diwrnod ac felly roedd calendr arall hefyd wedi'i ddrafftio fel opsiwn arall.
PENDERFYNWYD bod y calendr o gyfarfodydd 2013/14 yn Atodiad 1 yr adroddiad yn cael ei fabwysiadu, yn amodol ar fod archwiliadau safle y Pwyllgor Rheoli Datblygu yn cael ei adfer i ddydd Llun, yn hytrach na'r dydd Gwener a nodwyd yn y calendr.
 
26. 
Digwyddiadau Corfforaethol
Roedd adroddiad y Rheolwr Gwasanaethau Gweinyddol a Democrataidd yn cynnwys manylion am ddigwyddiadau corfforaethol y gwahoddwyd yr Awdurdod iddynt.
 
PENDERFYNWYD y dylid awdurdodi Aelodau i fynychu'r digwyddiadau corfforaethol a nodir isod a bod y gynrychiolaeth i'w dewis ar sail 'y cyntaf i'r felin' gan y Rheolwr Gwasanaethau Gweinyddol a Democrataidd:
 
(a)
Cynhadledd Cynllunio Cymru 2013: Adeiladu Cymunedau Cynaliadwy - 5 Mehefin 2013, Neuadd y Ddinas, Caerdydd - Cadeirydd / Is-Gadeirydd y Pwyllgor Rheoli Datblygu;
(b)
Cynhadledd Flynyddol Cymdeithas Llywodraeth Leol Cymru, 20 Mehefin 2013, Neuadd y Ddinas, Caerdydd - 3 neu 4 Aelod;
(c)           Cwrs Cynefino Cenedlaethol i Aelodau a gynhelir gan Awdurdod Parc Cenedlaethol Eryri ar 17 - 19 Medi 2013 - Aelodau newydd fel arfer;
(d)          Cynhadledd Cymdeithas Parciau Cenedlaethol y DU - 24 - 27 Medi 2013, Gweunydd Gogledd Swydd Efrog - 4 Aelod (gan gynnwys y Cynghorydd Mrs L Jenkins);
(e)           Cynhadledd Europarc, 9 - 12 Hydref 2013, Debrecen, Hwngari ar y thema "40 mlynedd yn gweithio i Natur";
(f)            Seminar Flynyddol Aelodau Parciau Cenedlaethol Cymru a fydd yn cael ei chynnal ar 4 a 5 Tachwedd 2013 ym Mhlas Tan y Bwlch, Awdurdod Parc Cenedlaethol Eryri - yr holl Aelodau
(g)          Cyngerdd Ysgolion Cynradd Eisteddfod yr Urdd ar 29 Mai (Dirprwy Gadeirydd yr Awdurdod).
 
(Ymadawodd Mrs Rhiannon Edwards, y Cyfreithiwr a oedd yn cynghori'r Awdurdod, y cyfarfod tra'r oedd yr eitem ganlynol ar ddarparu gwasanaethau cyfreithiol i'r Awdurdod yn cael ei hystyried.)
 
27.
Adroddiad llafar gan y Prif Weithredwr ar ddarparu Gwasanaethau Cyfreithiol i'r Awdurdod
Atgoffodd y Prif Weithredwr yr Aelodau bod 12 mis wedi mynd heibio ers iddynt adolygu'r gwasanaethau cyfreithiol a ddarperir i'r Awdurdod yn sgil ymddeoliad Cyfreithiwr yr Awdurdod. Yr opsiwn y cytunwyd arno bryd hynny oedd rhannu'r gwasanaeth yn dri gyda chyngor cyfreithiol ar Reoli Datblygu yn cael ei ddarparu gan Geldards Solicitors, cyngor cyfreithiol ar faterion Corfforaethol yn cael ei ddarparu gan Awdurdod Parc Cenedlaethol Bannau Brycheiniog a fframwaith cyfreithiol i'w ddefnyddio ar gyfer pob mater cyfreithiol arall.
 
Dywedodd y byddai angen adolygu'r trefniadau presennol cyn hir, ac roedd o'r farn bod dau opsiwn ar gael i'r Awdurdod:
 
(a) gwneud yr ymarfer eto, neu
(b) parhau â'r trefniadau presennol am ddeuddeg mis arall, ac erbyn hynny byddai digon o ddata ar gael i lansio ymarfer caffael.
 
PENDERFYNWYD parhau gyda'r trefniant presennol ar gyfer darparu gwasanaethau cyfreithiol i'r Awdurdod am ddeuddeg mis arall.
(Dychwelodd Mrs Rhiannon Edwards i'r cyfarfod ar yr adeg hon.)
 
28.
Diweddariad am Bolisi Tirweddau Gwarchodedig Drafft Llywodraeth Cymru
Dywedodd y Prif Weithredwr y disgwyliwyd y byddai Polisi Tirweddau Gwarchodedig Drafft Llywodraeth Cymru wedi cyrraedd yr Awdurdod ym mis Chwefror 2013 ond roedd wedi cael ei ohirio tan 24 Mai. Byddai proses ymgynghori o 12 wythnos yn dilyn a byddai hyn yn cael ei drafod mewn cyfarfod o Awdurdod y Parc Cenedlaethol yn y dyfodol.
 
Aeth ymlaen i ddweud bod yr oedi wedi effeithio ar fwriad yr Awdurdod i adolygu Cynllun Rheoli'r Parc Cenedlaethol oherwydd tybiwyd na fyddai'n ddoeth datblygu'r Cynllun yn absenoldeb y cyd-destun polisi ehangach.   Teimlwyd, fodd bynnag, y dylai'r penderfyniad i beidio â bwrw ymlaen a'r Cynllun Rheoli gael ei wneud yn swyddogol ac felly byddai Cadeirydd yr Awdurdod yn ysgrifennu at y Gweinidog i ddweud bod yr Awdurdod yn bwriadu ymestyn oes y Cynllun Rheoli am 12 mis fel y gallai asesu'n llawn a chynnwys goblygiadau Polisi Tirweddau Gwarchodedig Llywodraeth Cymru yn y Cynllun.
 
PENDERFYNWYD bod y Cadeirydd yn cael ei awdurdodi i ysgrifennu at Lywodraeth Cymru yn hysbysu'r swyddogion am resymau'r Awdurdod dros ymestyn oes Cynllun Rheoli cyfredol y Parc Cenedlaethol.
 
29.
Ffarwelio â'r Cadeirydd
Daeth y Cadeirydd â’r cyfarfod i ben drwy ddweud mai hwn oedd ei gyfarfod olaf fel Cadeirydd Awdurdod y Parc Cenedlaethol a diolchodd i'r Aelodau a'r Swyddogion am eu cefnogaeth yn ystod y 2 flynedd flaenorol.
 
Diolchodd y Dirprwy Gadeirydd i'r Cadeirydd am gynrychioli'r Awdurdod mewn cyfarfodydd mewnol ac allanol ac am y ffordd ragorol yr oedd wedi cadeirio cyfarfodydd dros y ddwy flynedd ddiwethaf.
 
              NODWYD.

